
	

 
 
ARLeF: apontament su la Mont Quarine 
A Cormons pe Fieste da Viarte. Domenie ai 9 di Jugn 
 
 
La ARLeF - Agjenzie Regjonâl par Lenghe Furlane, ancje chest an e conferme la sô poie e la sô 
partecipazion ae Fieste da Viarte di Cormons, domenie ai 9 di Jugn, in colaborazion cu la 
associazion “Amîs de Mont Quarine”, pe promozion dal ûs de lenghe furlane dilunc de fieste e intai 
materiâi divulgatîfs de manifestazion stesse.  
 
Par chest, la Agjenzie e à prontade une postazion in vie Dante, dulà che a saran distribuîts tancj 
materiâi informatîfs su la lenghe furlane e tancj gadgets. 
Cun di plui, a saran leturis, animazions e zûcs par furlan cui laboratoris didatics dedicâts ai fruts: 
des 10.00 aes 11.00 cun "Anìn cun nô: lis storiis ti spietin", e des 14.00 aes 16.00 cun "Maman! La 
cjasute dai fruts curiôs", insiemi cun Daria Miani. 
Des 14.00, in colaborazion cun Radio Onde Furlane, "Performance Furlane Live", grant conciert 
gratuit in lenghe furlane cun Silvia Michelotti, Franco Giordani, Alvise Nodale e Aldo Rossi. 
 
La Fieste da Viarte si fâs a Cormons di plui di dîs agns. Si davuelç dilunc dal troi dal Cret Paradîs 
che di vie Dante al puarte insom de Mont Quarine, bande la Glesie de Beade Vergjine dal Socors 
e dopo bande il cjistiel. La peraule Viarte, o Vierte tal furlan standard, e riclame il verp “vierzi”, in 
oposizion ae Sierade, tiermin che al ven invezit di “sierâ”. Cormons duncje al è pront par dâi il 
benvignût a cheste stagjon - element carateristic de fieste – cu lis cjasis privadis che, in chê dì, a 
vierzin i lôr curtîi ufrint ai visitadôrs mangjative tipiche furlane, vin e bevandis. 
 
 
 

Udin, ai 6  di Jugn dal 2019  
 
 
 


